
Ата-ана мен логопедтің бірлескен 

жұмысында цифрлық құралдарды 

пайдалану ерекшеліктері 

Аңдатпа. Балалардың білім алуы ҚР заңнамалық құқықтық құжаттарына сəйкес 11 жылдық 

жүйе арқылы жүзеге асырылады. Сонымен қатар, мектептер жалпы білім беру, арнайы 

мектептер мен мектеп – интернаттар түрлеріне бөлінеді. Сонымен қатар, ҚР «Білім 

туралы» Заңында ата – аналар білім беруге қатысшуы ретінде құқықтары мен 

міндеттері анықталады. Демек, білім беру процесі тек қана педагогикалық құрамның 

ғана емес, сонымен қатар, ата – аналардың да қатысуымен ұйымдастырылады. Ата – 

аналар мен педагог мамандардың бірлескен жұмысы ерекше білімді қажет ететін 

балаларды дамыту жұмысында түзету жұмысының сəттілігінің негізгі механизмі болып 

табылады. Атап айтсақ, логопед маман мен ата – аналар арасындағы бірлескен жұмыс 

баланың сөйлеу тілін дамытуға, олардың коммуникативті дағдыларын өнімді 

қалыптастыруға жəне əлеуметтендіруге ықпалын тигізеді. Мақалада ата – аналар мен 

логопед арасындағы бірлескен жұмыстың ерекшеліктері қарастырылады. Сонымен қатар, 

осындай бірлескен жұмыста цифрлық құралдарды қолдану ерекшеліктеріне талдау 

жүргізіледі.  

Түйін сөздер: логопед, ата – ана, бірлескен жұмыс, цифрлық құралдар. 

 

 

 

Мақала магистрлік диссертацияның теориялық бөлімінің 

нәтижелері негізінде ұсынылады.  

ҚР Президенті Қ-Ж. Тоқаев 2026 жылғы өз сөзінде цифрлық 

технологиялардың қоғамдағы ерекшеліктеріне тоқтала өтіп, осы 

жылды цифрлық деп атады. Демек, бұл дегеніміз, цифрлық 

технологиялардың мемлекеттік деңгейдегі маңызын көрсетеді. 

Себебі, қазіргі кезеңде цифрландыру білім беру мен түзете-

дамыту қызметтерінің барлық деңгейіне жүйелі түрде еніп, 

логопедиялық көмектің қолжетімділігі мен тиімділігін 

арттырудың маңызды факторы болып отыр.  

Əсіресе ата-ана мен логопедтің бірлескен жұмысы аясында 

цифрлық құралдар коммуникацияны жеделдетіп, үй жағдайындағы 

жаттығулардың сапасын бақылауға, деректерді жинақтап талдауға 

жəне баланың сөйлеу дамуындағы нəтижелерді бақылау мен 

салыстыруға мүмкіндік береді. Дегенмен цифрлық орта тек 

мүмкіндік қана емес, сонымен қатар əдістемелік тəртіп, 

қауіпсіздік жəне педагогикалық мақсатқа сəйкестік талаптарын 

күшейтетін орта. Дегенмен, ерекше білімді қажет ететін 

балалармен цифрлық құралдарды қолдану өзіндік ерекшеліктерге 

сүйенеді. Сонымен қатар, цифрлық құралдарды қолдану ҚР СанЕжТ 

аясындағы нормативтік ережелерді назарға алады.  

«Ата-ана – логопед» серіктестігінің өзегі – ортақ мақсат, 

келісілген жоспар жəне үздіксіз кері байланыс. Цифрлық 

құралдарды қолдану кезіндегі үш компонетті қарастырайық:  

 

 
Сурет 1 

Цифрлық құралдарды логопед пен ата – ананың бірлескен жұмысында қолдану 

компоненттері  

 

Цифрлық құралдарды бірлескен жұмыста қолданудың басты 

ерекшелігі – «үй тапсырмасын беру» логикасынан «үйде 

орындалатын түзете-дамыту микросессияларын жобалау» 

логикасына көшу. Яғни ата-анаға тек тапсырма емес, орындаудың 

сценарийі ұсынылады: қандай артикуляциялық қалып, қандай 

темп, қандай кері байланыс (мадақтау/түзету), қандай 

қателерді күту жəне қателерді қалай жұмсарту керек. Мұнда 

бейне-нұсқаулықтардың рөлі жоғары: логопед үлгі көрсетеді, 

ата-ана сол үлгіні қайталайды, ал бала қауіпсіз əрі таныс 

Компоненттер 

Ортақ мақсатты айқындау кезінде логопед 
баланың сөйлеу бұзылысының құрылымын, 

жетекші қиындықтарын және түзету 
жұмысының қысқа және ұзақ мерзімді 

нәтижелерін түсіндіреді. 

Бірлескен жоспар цифрлық платформалар 
арқылы регламенттеледі: апталық 

тапсырмалар, орындалу жиілігі, қажетті 
материалдар және орындау шарттары нақты 

жазылады. 

Кері байланыс мессенджер, білім беру 
платформасы немесе арнайы логопедиялық 

қосымшалар арқылы тұрақты жүргізіліп, ата-
ананың сұрағы уақытылы жауапталып, 

баланың орындау сапасы бойынша түзетулер 
енгізіледі.



 
 
 

 

PEDAGOGY AND EDUCATION 

74 

 

This work is distributed under the terms of the Creative 
Commons Attribution-ShareAlike 4.0 International License 

(https://creativecommons.org/licenses/by-sa/4.0/). 

Proceedings of the 13th International 
Scientific and Practical Conference  
«Global and Regional Aspects of 
Sustainable Development»  
 

(February 16-18, 2026).  
Copenhagen, Denmark 

 
 

No 
282 

контексте жаттығады. Осындай «үлгі–қайталану–бекіту» тізбегі 

түзету əсерін күшейтеді, себебі жаттығу тек кабинетте емес, 

күнделікті өмірде де жүйелі орындалады. 

Екінші маңызды ерекшелік – мониторинг пен дəлелді кері 

байланыстың күшеюі. Дəстүрлі тəсілде ата-ана көбіне 

«жасады/жасамады» деңгейінде хабар береді, ал сапалық 

көрсеткіштер (дыбыстың дəлдігі, фонемалық ажырату, буындық 

құрылым, сөйлеу темпі, тыныс-дауыс үйлесімі) толық мəнде 

ашылмай қалуы мүмкін. Цифрлық орта бұл олқылықты азайтады: 

ата-ана қысқа аудио/видео жазба жолдайды, логопед нақты 

қателерді белгілеу арқылы кері байланыс береді, қажет болса 

тапсырманы дереу жеңілдетеді немесе күрделендіреді. 

Нəтижесінде түзету жұмысы интуитивті емес, дерекке сүйенген 

траекториямен жүреді. Бұл əсіресе ұзақ мерзімді жұмыс кезінде 

маңызды: баланың ілгерілеуі көзге бірден байқалмаса да, 

жазбалар арқылы динамика дəл көрінеді, ал ата-ананың 

мотивациясы «нəтижені көру» арқылы тұрақтанады. Дегенмен, 

мұндай кері байланыс екі тараптан да болған жағдайда тиімді 

деп бағаланады. Сəйкесінше, мұндай кері байланыс ата – анаға 

есеп беру міндеті емес, екі тараптың мақсатты коммуникацияны 

жүргізу құралы ретінде қарастырылуы керек.  

Үшінші ерекшелік – ата-ананың түзете-дамыту 

құзыреттілігін қалыптастыру. Бірлескен жұмыста ата-ана 

бақылаушы немесе орындаушы емес, логопедтің əдістемелік 

əріптесі болуы тиіс. Цифрлық құралдар ата-ананы оқыту 

функциясын атқарады: қысқа теориялық түсіндірмелер, қадамдық 

алгоритмдер, жиі кездесетін қателердің тізімі, өзін-өзі 

тексеру парақтары ата-ананың əрекетін құрылымдайды. Аңдатпа 

бөлімінде қарастырғанымыздай, ата – аналар білім беру 

процесінің белсенді қатысушысы бола отырып, түзету жұмысын 

өткізу барысында сауатты меңгеруі қажет. Бұл нəтижелердің 

сапалы болуына, тапсырмалар мен əдістердің балалардың 

қажеттіліктеріне қарай дұрыс құрылуына ықпал етеді.  

Келесі маңызды ерекшелік – коммуникация этикасы мен 

шекараларын нақтылау қажеттілігі. Мессенджер арқылы үнемі 

байланыс қолайлы көрінгенімен, кəсіби тұрғыдан бұл 

реттелмесе, логопедтің жұмыс уақыты бұзылады, ал ата-ана «кез 

келген уақытта жауап алу» моделіне сүйенеді. Сондықтан 

цифрлық өзара əрекетке регламент керек: байланыс уақыты, 

жауап беру мерзімі, қандай мəселелер шұғыл/шұғыл емес, қандай 

форматта есеп беру қажет. Мұндай келісім бірлескен жұмысты 

тұрақтандырады жəне эмоционалдық қажуды азайтады. Болашаққа 

бағытталған кəсіби мəдениет дəл осы жерде қалыптасады: 

цифрлық ортада да педагогикалық қарым-қатынас тəртіпке 

бағынады. Яғни, ата – ана мен бірлескен əрекеттегі басты 

мақсат үздіксіз байланыс емес, білім алу қажеттіліктерін 

талдау мақсатындағы өнімді коммуникация болуы маңызды.  

Баланың жас жəне психофизиологиялық ерекшеліктеріне 

байланысты экран уақыты мен цифрлық жүктемені басқару да 

аталған бірлескен жұмыстың маңызды шарты болып табылады. 

Логопед жұмысындағы басты мақсаты балалардың сөйлеу тілін 

дамыту болса, цифрлық құралдар сөйлеу тіліне кері əсер ететін 

АКТ құралы болып табылады. Мұндай қарама – қайшылық цифрлық 

құралдарды қолдану уақыты мен форматын нақты саралауға 

қажеттілік тудырады. Экран уақыты мен техникалық қауіпсіздік 

ережелері ҚР СанЕжТ Заңында толық сипатталады. Сондықтан, 

цифрлық құрал бала үшін негізгі сабақ əдісі емес, сабақ 

фрагменті болуы шарт. Экран тек қысқа стимул (дыбыс үлгісі, 

сурет, таймер) ретінде қолданылса, оның педагогикалық 

тиімділігі жоғары болады жəне назар шашырауы азаяды. 

Сонымен қатар, деректерді қорғау жəне баланың құпиялылығы 

жөнінде де айта кеткеніміз маңызды. Аудио жəне видео жазбалар, 

медициналық-диагностикалық қорытындылар, баланың 

фотосуреттері тек білім беру қатысушыларына арналған құпия 

ақпарат. Оларды сақтау, жіберу, кімнің қол жеткізе алатыны 

алдын ала ойластырылуы қажет. Логопед ата-анамен ақпарат 

алмасудың қауіпсіз арнасын таңдап, материалдарды үшінші 

тұлғаларға таратпау туралы этикалық келісімді нақтылауы тиіс. 

Бұл тек құқықтық мəселе емес, кəсіби сенім капиталының негізі.  

Цифрлық құралдарды таңдауда да бірнеше қағидат маңызды. 

Олар:  

- Мақсаттылық: яғни, цифрлық құралдар ыңғайлы немесе 

қолжетімді болғаны үшін емес, бірлескен жұмыста нақты 

қажеттілік факторы болғаны үшін қолданылуы қажет.  

- Қолдану уақытының реттелуі. Бұл жоғарыдағы талаптарды 
қатаң сақтай отырып, уақыт пен техникалық ережелерді ұстануды 

біріктіреді.  

Кері байланыс мүмкіндігі: нəтижені тіркеу, қателерді 

көру, прогресті белгілеу функциялары болғаны дұрыс. 

Қорытындылай келгенде, ата-ана мен логопедтің бірлескен 

жұмысында цифрлық құралдарды пайдалану – бұл жай ғана 

байланысқа шығудың ыңғайлы жолы емес, түзете-дамыту процесін 

басқарудың жаңа архитектурасы. Цифрлық орта мақсат қоюды 

нақтылап, жоспарлауды жүйелеп, мониторингті дəлдеп, ата-

ананың құзыреттілігін арттырып, кері байланысты 

тұрақтандырады. Бірақ ол автоматты түрде нəтиже бермейді: 

тиімділік регламент, əдістемелік дəлдік, қауіпсіздік жəне 

баланың жас ерекшелігі ескерілгенде ғана пайда болады. Егер 

цифрлық құрал логопедиялық мақсатқа қызмет етсе жəне ата-ана–

логопед серіктестігін күшейтсе тиімді жəне заманауи түзету 

құралына айналады.  

